
北學議序

學問之道 無他 有不識 執塗之人而問之 可也 僮僕多識我一字

姑學 汝恥己之不若人 而不問勝己 則是終身 自錮於固陋無術之

地也 舜自耕稼陶漁 以至爲帝 無非取諸人 孔子曰: 吾少也賤 

多能鄙事 亦耕稼陶漁之類 是也 

雖以舜孔子之聖且藝 卽物而刱巧 臨事而製器 日猶不足 而智有

所窮 故舜與孔子之爲聖 不過好問於人而善學之者也 

吾東之士 得偏氣於一隅之土 足不蹈函夏之地 目未見中州之人 

生老病死不離疆域 則鶴長烏黑 各守其天 蛙井蚡田 獨信其地 

謂禮寧野 認陋爲儉 所謂四民 僅存名目 而至於利用厚生之具 

日趨困窮 此無他 不知學問之過也 如將學問 舍中國而何 然其

言曰: 今之主中國者 夷狄也 恥學焉 幷與中國之故常 而鄙夷之 

彼誠薙髮左袵 然其所據之地 豈非三代以來漢唐宋明之函夏乎 

其生乎此土之中者 豈非三代以來漢唐宋明之遺黎乎 苟使法良而

制美 則固將進夷狄而師之 况其規模之廣大 心法之精微 制作之

宏遠 文章之煥爀 猶存三代以來漢唐宋明固有之故常哉 

以我較彼 固無寸長 而獨以一撮之結 自賢於天下曰: 今之中國 

非古之中國也 其山川 則罪之以腥羶 其人民 則辱之以犬羊 其

言語 則誣之以侏離 幷與其中國固有之良法美制 而攘斥之 則亦



將何所倣而行之耶 

余自燕還 在先爲示其北學議內外二編 盖在先 先余入燕者也 

自農蚕畜牧城郭宮室舟車 以至瓦簟筆尺之制 莫不目數而心較 

目有所未至 則必問焉 心有所未諦 則必學焉 

試一開卷 與余日錄 無所齟齬 如出一手 此固所以樂而示余 而

余之所欣然讀之 三日而不厭者也 

噫 此豈徒吾二人者 得之於目擊而後然哉 固嘗硏究於雨屋雪簷

之下 抵掌於酒爛燈灺之際 而乃一驗之於目爾 要之不可以語人 

人固不信矣 不信則固將怒我 怒之性 由偏氣 不信之端 在罪山川


